
Nd. 286. Frumvarp til laga [141. mál]
um heimild fyrir ríkisstjórnina til að taka fiskvinnslustöðvar og fiskflutningaskip
eignar- eða leigunámi og annast útflutning fisks og fiskafurða.

Flm.: Bergur Sigurbjörnsson, Gils Guðmundsson.

1. gr.
Ríkisstjórninni er heimilt að taka nú þegar eignarnámi eða leigunámi allar þær

fiskvinnslustöðvar hér á landi, sem nauðsynlegar eru að dómi ríkisstjórnarinnar
til nýtingar fiskafla landsmanna og til þess að búa útveginum starfhæfan grundvöll,
og reka þær á ábyrgð ríkissjóðs. .

Enn fremur er ríkisstjórninni heimilt að taka eignarnámi eða leigunámi þau
íslenzk flutningaskip, sem aðallega eða eingöngu eru notuð eða ætluð til flutninga
á fiski eða fiskafurðum, og reka þau á sama hátt.

2. gr.
Ríkisstjórninni er heimilt að taka að nokkru eða öllu leyti í sínar hendur allan

útflutning fisks og fiskafurða, þar til sett hefur verið löggjöf, sem gerir kleift að
afhenda framleiðslusamvinnufélögum sjómanna og annarra, sem lífsframfæri hafa
af sjávarútvegi, útflutningsréttindi þessi.

3. gr.
Nú verða stofnuð framleiðslusamvinnufélög, sem um getur í 2. gr., og skal

ríkisstjórninni þá heimilt að selja þeim þær eignir, sem teknar kunna að hafa verið
eignarnámi samkv. 1. gr., með þeim kjörum, sem ríkisstjórnin ákveður.

4. gr.
Um framkvæmd eignarnáms samkv. 1. gr. skal farið eftir ákvæðum laga nr. 61

14. nóv. 1917.
5. gr.

Lög þessi öðlast þegar gildi.
Nú ákveður ríkisstjórnin að nota heimild 2. gr. laga þessara, og fellur þá úr

gildi 4. gr. laga nr. 75 31. des. 1937,um fiskimálanefnd, útflutning á fiski, hagnýt-
ingu markaða o. fl., svo og öll önnur lagaákvæði, sem koma i bága við lög þessi.

Greinargerð.
A undanförnum árum hefur sú þróun sífellt færzt í aukana, að meintu rekstrar-

tapi af flestöllum eða öllum fyrirtækjum í aðalatvinnugrein landsmanna, sjávar-
útveginum, hefur með einu eða öðru móti verið velt yfir á herðar almennings með
margs konar gengisfellingu, sköttum og öðrum álögum. Hefur mátt líta þannig á, að
þessi undirstöðuatvinnuvegur landsmanna, sem borið hefur uppi megnið af því,
sem það kostar þjóðina að fullnægja kröfum menningarþjóðfélags um Iífsþægindi,
auknar framfarir og tækni og bætt lífsskilyrði, væri baggi á þjóðarbúinu, sem halda
þyrfti uppi með styrk frá öðrum framleiðslugreinum og hluta af þurftartekjum
almennings.

Þannig var gengi á erlendum gjaldeyri hækkað um 74.3% árið 1950,og nokkr-
um mánuðum síðar var gengi á hluta erlends gjaldeyris hækkað verulega með
svonefndu bátagjaldeyriskerfi og nokkrum mönnum fengið í hendur sjálfsvald um
að breyta genginu á þessum hluta gjaldeyristeknanna að eigin vild, gagnstætt ský-
lausum lagafyrirmælum. Margvíslegar aðrar álögur hafa verið lagðar beint á herðar
almennings eða lagðar á í formi skatta, sem gjaldendur hafa velt yfir á herðar al-
mennings, allt í þeim tilgangi að greiða rekstrartap, sem talið er að orðið hafi á
útgerð á síðustu árum. Alls nema þessar álögur nú orðið hundruðum milljóna
króna árlega, og fara þær sívaxandi.

Þessi ólánsstefna, að þjóðnýta sannað eða ósannað tap heillar atvinnugreinar
almennt, hefur að sjálfsögðu ýtt undir og magnað hvers konar öfugþróun og
ófremdarástand í efnahagsmálum og viðskiptum þjóðarinnar, svo sem vænta mátti.
Þegar það er orðið beint hagsmunamál heillar atvinnu stéttar að sýna sem hæst tap
á rekstri sínum, þar sem allmikil vissa er fyrir því, að valdhafar þjóðarinnar velti
því tapi yfir á aðrar stéttir þjóðfélagsins, þarf að sjálfsögðu engan að undra á því,
þó að áskapaður mannlegur breyskleiki slævi menn í að leggja að sér og gæta hóf-
semdar og sparsemi í hvívetna, til þess að tapið verði sem minnst.
Raunar þarf engan að undra, þótt ýmsir freistuðu st til að gera meira úr hall-

anum en nauðsynlegt væri eða auka hann með sérstökum ráðum, til þess að hlutur
þeirra úr bótasjóðum þjóðfélagsins yrði sem mestur. Er og sýnilegt, að til þessa
hefur sú óheillastefna leitt, að þjóðnýta tapið, en láta einstaklingana hirða gróð-
ann eftirlitslaust, þegar gróði var, því að nú er svo komið, að fá eða engin út-
gerðarfyrirtæki munu sýna annað en tapið eitt á reikningum sínum.

Þetta skýrist þó enn betur í ljósi þeirra staðreynda, að tiltölulega fámennur
hópur manna, sem virðist hafa lagt undir sig öll völd í samtökum útvegsins, bæði
þeim, er snerta öflun, vinnslu og útflutning sjávarafurða, hefur talið sig eiga vísan
og átt vísan stuðning ríkisvaldsins um langt árabil til að fá kröfum sínum fram-
gengt, svo og af því, að alls ekkert eftirlit hefur verið með því, hvernig þeim hundr-
uðum milljóna, sem lagðar hafa verið á þjóðina til styrktar sjávarútveginum, hefur
verið ráðstafað, né nokkur fullnægjandi rannsókn gerð á því, hvers raunverulega
væri þörf í því efni. Slík hegðun er að sjálfsögðu engum holl né líkleg til að efla
ráðdeild, hófsemi og heiðarleika með þjóðinni eða auka heilbrigði efnahagslífsins
og réttláta tekjuskiptingu í þjóðfélaginu. Nokkur vísbending í því efni gæti það
verið, að eitt stéttarfélag sjómanna hefur neyðzt til að leita til dómstólanna til að
fá sinn umsamda hlut af ákveðnu bótafé. Ekki er þó hér að fullu talið allt, sem áfátt
er í meðferð mála varðandi sjávarútveginn.

Það er ljóst, að fiskverð til sjómanna og útvegsmanna ákvarðast m. a. af því,
sem fæst fyrir fiskafurðirnar á erlendum mörkuðum. Eins og áður er sagt, er út-
flutningur fiskafurða í höndum þeirra manna, sem aðgangsharðastir eru í kröfum
sínum um hvers konar styrki og fríðindi til handa sjávarútveginum. En það er
ekki aðeins að útflutningurinn sé í höndum þessara aðila, heldur er hann eftirlits-
laust í þeirra höndum. Það hefur aldrei verið haft neitt viðhlítandi eftirlit með því,
hvað raunverulega fengist fyrir fiskinn á erlendum mörkuðum, né nein rannsókn

verið gerð i þvi efni. Þar hafa orð þessara sömu aðila verið tekin sem fullgild sönn-
un, og er þeim i því sem öðru sýndur meiri trúnaður af hálfu þjóðfélagsins en al-
mennt gerist og eðlilegt er. Það er þó vitað, að einokunarhringar þeir, sem hafa
allan fiskútflutning i sínum höndum, hafa komið upp eigin fyrirtækjum til sölu og
dreifingar á fiskinum víða erlendis og eigin innflutningsfyrirtækjum í sömu lönd-
um. Fáir munu vita, hve miklu fé hefur verið varið til þessarar eignasöfnunar fisk-
einokunarhringanna erlendis, en ljóst er, að þar muni allmörgum milljónum hafa
verið komið fyrir. Það er þá einnig augljóst, að þessar milljónir eða milljónatugir
hafa verið teknir af verði því, sem fékkst fyrir fiskinn á hinum erlendu mörkuðum
og átti með réttu að renna til sjómanna og útvegsmanna, án þess að nokkur grein
hafi verið gerð fyrir því, en í þess stað borin fram krafa um nýjar álögur á almenn-
ing til að bæta upp þá verðlækkun á fiskinum, sem stafaði af þessum ráðstöfunum.

Nú hlýtur sú spurning að vakna, hvort ekki kunni að hafa verið tekið meira
fé af fiskverðinu erlendis en það, sem runnið hefur til uppbyggingar framtalinna
eigna þar. Hafi svo verið, hefur það verið tekið af því fé, sem sjómönnum bar fyrir
fiskinn, og þar með orðið til að auka á erfiðleika fiskframleiðslunnar og gera hana
meira styrkþurfi en orðið hefði, ef allt hefði verið með eðlilegum hætti. Það er
a. m. k. vitað, að fiskeinokunarhringarnir hafa stundum haft erlendan gjaldeyri til
ráðstöfunar til að kaupa fisk af öðrum þjóðum og selja á sömu mörkuðum og ís-
lenzkur fiskur var seldur, a. m. k, ef þeir hafa talið, að þeir gætu ekki fengið nægi-
legt magn af ákveðnum fisktegundum hér á landi.

Öll hefur þessi starfsemi farið fram án nægilegs eftirlits ríkisvaldsins, enda
þótt ríkisvaldið hafi beinlínis notað vald sitt til að mæta sönnuðum og ósönnuðum
erfiðleikum sjávarútvegsins með óbærilegum álögum á almenning og afhent þess-
um sömu aðilum mörg hundruð milljóna króna í styrki til að bæla rekstrartap
sjávarútvegsins, algerlega eftirlitslaust. Er eftirlitsleysið með starfsemi þeirra aðila,
sem náð hafa í sínar hendur yfirráðum í öllum málefnum sjávarútvegsins, svo
algert, að i mjög mörgum tilfellum er það tekið gilt sem sönnun fyrir þvi, hvað
fáist fyrir fisk og fiskafurðir erlendis, sem innflutningsfyrirtæki þessara sömu að-
ila erlendis gefa upp.

Það er auðskilið, að jafnóeðlileg og óæskileg meðferð mála og hér hefur verið
rakin nokkuð getur ekki haft hagkvæm eða heppileg áhrif í þjóðfélaginu. Það er
og ljóst, að þeir aðilar, sem hér eiga hlut að máli, hafa sífellt orðið uppivöðslu-
samari og aðgangsharðari Í kröfum sínum á hendur þjóðfélaginu. Er þess skemmst
að minnast, að nokkru fyrir áramót samþykktu þeir á tiltölulega fámennum fund-
um að stöðva alla útgerð í landinu frá áramótum, þangað til ríkisvaldið hefði gengið
að þeim kröfum um álögur á almenning, sem þeir töldu sig geta unað. Í því skyni
að tryggja framkvæmd þessara samþykkta og neyða ríkisvaldið til að beygja sig
fyrir kröfunum, létu þeir útvegsmenn víðs vegar um land samþykkja allháa víxla
til tryggingar því, að þeir gerðu ekki út. Skyldu víxlarnir falla sem sektarfé á þá
útvegsmenn, sem drægju björg í þjóðarbúið í trássi við fundarsamþykktirnar.

Hér er um svo löglaust athæfi að ræða og slíkt tilræði við höfuðbjargræðisveg
þjóðarinnar og þjóðfélagið í heild, að hvorki á né má þola í lýðræðisþjóðfélagi.

Öll sú þróun, sem hér hefur verið rakin, og þau óbætanlegu verðbólguáhrif,
sem það hefði í för með sér, ef nú væri látið undan kröfum þessara aðila á þann
hátt, sem núverandi ríkisstjórn hefur gefið í skyn að hún muni fyrir sitt leyti fall-
ast á og leggja til við Alþingi, eru þess eðlis, að efnahag þjóðfélagsins og tilveru
þess er stefnt í vísan voða.

Það er með hliðsjón af þessu, sem við flm. þessa frv. teljum þjóðfélaginu það
lifsnauðsyn, að nú þegar verði látið staðar numið á þeirri óheillabraut, sem undan-
farið hefur verið farin í þessum efnum, og lagt inn á nýjar leiðir. Þess vegna leggj-
um við til, að allaf þær fiskvinnslustöðvar, sem máli skipta fyrir nýtingu sjávar-
afla landsmanna, verði teknar eignarnámi eða leigunámi og sömuleiðis fiskflutn-
ingaskip, enda skipta farmgjöld á fiski verulega máli um það, hvert endanlegt verð

sjómenn og útvegsmenn fá fyrir afla sinn. Leggjum við til, að ríkið taki þessi fram-
leiðslutæki Í sínar hendur ásamt fiskútflutningsverzlun landsmanna, unz stofnuð
hafa verið framleiðslu samvinnufélög sjómanna og annarra, er lífsframfæri hafa af
sjávarafla, til að taka þennan þátt starfsemi sinnar í eigin hendur.

Okkur er ljóst, að ekki er þess að vænta, að þessar ráðstafanir einar dugi til
að búa fiskiflotanum viðunandi rekstrargrundvöll, svo mjög sem stefna núverandi
valdhafa í efnahagsmálum hefur magnað verðbólguna í fjármálum þjóðarinnar, þó
að ljóst sé af framangreindu, að af þessu megi vænta verulegs ávinnings í þeim
efnum. En við erum þá og reiðubúnir til að flytja tillögur um og styðja aðrar ráð-
stafanir, sem miðuðu í þá átt að draga úr dýrtíð og verðbólgu, lækka framleiðslu-
kostnað og búa með því öllum atvinnugreinum þjóðarinnar eðlileg starfsskilyrði
við heilbrigt efnahagskerfi. Við höfum þegar flutt frv. um lækkun söluskatts, álagn-
ingar og milliliðagróða, sem hafa mundi í för með sér stórlækkaðan framleiðslu-
kostnað, ef samþykkt yrði. Við teljum sjálfsagt að lækka vexti lánsstofnana, a. m. k,
til framleiðslugreinanna, gegn því að taka upp vísitölutryggingu sparifjár. Háir
útlánsvextir bitna að sjálfsögðu fyrst og fremst á framleiðslunni og gera henni
erfitt fyrir. Við höfum flutt frv. um, að ríkið taki í sínar hendur alla olíuverzlun
landsins og komi í veg fyrir þann óhófsgróða og fjárbruðl. sem þar á sér stað, og
lækki þannig verðið á olíum og benzíni og þar með framleiðslukostnað atvinnuveg-
anna. Færi svo, að samstæður þingmeirihluti næðist um allar þessar ráðstafanir,
en niðurstaðan yrði sú, að þær leystu samt ekki að fullu vandkvæði sjávarútvegsins,
erum við að sjálfsögðu reiðubúnir að taka til athugunar fleiri ráðstafanir, þó með
því sjálfsagða skilyrði, að þær miðuðu jafnframt að því að auka heilbrigði efna-
hagslífsins og tryggja réttlátari tekjuskiptingu í þjóðfélaginu en nú er.

